
惟在

皇上監于　成憲能自得師而已矣臣等謹屬儒臣將

累朝　寶訓　實錄副本逐一檢閱分類編摩總計四十

欵曰創業艱難曰勵棈圖治曰勤學曰敬天曰法祖曰保

民曰謹祭祀曰崇孝敬曰端好尙曰愼起居曰戒游佚曰

正宮闈曰敎儲貳曰睦宗藩曰親賢臣曰去奸邪曰納諫

曰理財曰守法曰警戒曰務實曰正紀綱曰審官曰久任

曰重守令曰馭近習曰待外戚曰重農曰興敎化曰明賞

罰曰信詔令曰謹名分曰却貢獻曰愼賞賚曰敦節儉曰

俱刑獄曰褒功德曰屛異端曰飭武備曰御夷狄雖管窺

蠡測之見未究高深而修德致治之方亦已略備矣但𥳑

冊浩繁遽難卒業容臣等次第纂輯陸續　進呈擬俟明

歲開講以後每晨講旣畢臣等恭請　文華殿後講解

訓錄一二條粗述大指如

皇上偶有疑難卽望　而賜諮詢或臣等竊有見聞亦得

隨事獻納其諸司章䟽有緊要者卽于講後　而奏請

裁多寡有無不拘程限但使工夫接續時日從容自可以

開發聰明亦因以練習政事伏望

皇上留神聽覽黽勉力行視　訓錄之在前如　祖宗之

在上念念警惕事事率由且誦法有常緝熙無閒卽　燕

--

息深宮之日猶　出御講幄之時則　聖德愈進于高明

聖治益躋于光大而臣等區區芹曝之忠亦庶幾少效萬

分之一矣

　朱平涵館于沈氏阡步之墅薄暮覺五里外洶洶人聲

　如捕賊者稍冥聲益近而厲如數千人水戰狀大呼擊

　撞主人懼以小舟遁去朱步墙外火光四合熖在樹端

　與人聲振動大地漸漸近在隔河而墅之左右竟不能

　逼朱心知妖術不爲動夜半方熄次日歸家知潯中亦

　爾葢廣袤且百里矣此妖術所爲捕兵遇一舟有人方

　剪紙人馬僅寸許擒送官治之後不復作〈平涵記〉

是年建夷王兀堂連犯靉陽寬奠已復入犯永奠堡我師

卻敵追奔出塞可二百餘里至鴨兒匱得虜級七百五十

四捷聞會

上春祀倂敘紅上城功督臣梁夢龍撫臣周詠及大將軍

李成學各陞賞如格成梁予世伯爵已而兀堂復以千騎

從林剛谷入副總兵姚大節追奔至葛祿寨獲六十七級

爾後兀堂等並遁伏建州部益弱矣〈建州考〉

